
Abstract. This article explores the sustainable development trends of the tourism sector in the context of global 

Annotatsiya. Ushbu maqolada global iqtisodiy oʻzgarishlar sharoitida turizm sohasining barqaror rivojlanish 
tendensiyalari oʻrganilgan. Tadqiqot davomida 2024-2025-yillardagi jahon va Oʻzbekiston turizm bozori 
koʻrsatkichlari qiyosiy tahlil qilinib, sohadagi raqamli transformatsiya jarayonlari baholangan. Maqolada turizmda 
innovatsion ekotizimni shakllantirish, “Aqlli turizm” (Smart Tourism) texnologiyalarini joriy etish va xizmatlar 
eksportini diversifikatsiya qilish boʻyicha ilmiy asoslangan takliflar ishlab chiqilgan. 

Kalit soʻzlar: globalizatsiya, innovatsion iqtisodiyot, turizm metodologiyasi, raqamli transformatsiya, 

“Oʻzbekiston-2030” strategiyasi, Smart turizm, turistik klaster, multiplikativ samara. 

Kirish. XXI asrning uchinchi oʻn yilligiga kelib, turizm shunchaki dam olish va madaniy 

hordiq chiqarish vositasi chegarasidan chiqib, jahon iqtisodiyotining harakatlantiruvchi kuchi, 

bandlikni taʼminlovchi va hududlar infratuzilmasini rivojlantiruvchi global ijtimoiy-iqtisodiy 

hodisa sifatida eʼtirof etilmoqda. Bugungi kunda jahon yalpi ichki mahsulotining (YAIM) 

salmoqli qismi, xizmatlar eksportining qariyb 30 foizi aynan xalqaro turizm hissasiga toʻgʻri 

kelayotgani fikrimizning yaqqol dalilidir. Ammo, zamonaviy globallashuv jarayonlari turizm 

bozorida keskin raqobat muhitini shakllantirdi. Endilikda mamlakatlar oʻzlarining tabiiy va 

tarixiy resurslari bilan emas, balki turistlarga taklif etayotgan innovatsion xizmatlari, qulay 

raqamli platformalari va xavfsizlik kafolatlari bilan raqobatlashmoqda. 

Jahon turizm tashkiloti (UNWTO)ning 2024-yil yakunlari boʻyicha eʼlon qilgan 

hisobotiga koʻra, global turizm industriyasi pandemiyadan keyingi tiklanish bosqichini toʻliq 

yakunladi. 2024-yilda xalqaro sayyohlar oqimi 2019-yilgi inqirozgacha boʻlgan darajadan 2 

foizga oshdi, sohaning global iqtisodiyotdagi moliyaviy hissasi esa rekord darajaga - 11,1 

trillion AQSH dollariga yetishi prognoz qilingan edi. 

Oʻzbekiston Respublikasida ham soʻnggi yillarda turizm strategik tarmoq darajasiga 

koʻtarildi. Prezidentimiz Shavkat Mirziyoyev taʼkidlaganidek: “Turizm - bu iqtisodiyot, turizm - 

bu investitsiya, turizm - bu yangi ish oʻrinlari demakdir”. “Oʻzbekiston – 2030” strategiyasi 

doirasida mamlakatimizni mintaqaviy turizm xabiga aylantirish, 2025-yilga qadar xorijiy 

sayyohlar sonini 12 million nafarga, turizm xizmatlari eksportini esa 2,5 milliard AQSH 

dollariga yetkazish vazifasi qoʻyilgan.[1. PF-158-son.] Ushbu ulkan maqsadlarga erishish 

faqatgina ekstensiv (son jihatdan) oʻsish hisobiga emas, balki sohani innovatsion (sifat 

jihatdan) rivojlantirish orqali amalga oshishi mumkin. 

Tadqiqot metodologiyasi. Ushbu maqolada koʻtarilgan muammolarni oʻrganish va 

ilmiy yechimlar ishlab chiqishda quyidagi tadqiqot usullaridan foydalanildi: Tizimli tahlil: 

Turizm sohasiga yaxlit iqtisodiy tizim sifatida yondashilib, uning tarkibiy qismlari 

(turoperatorlar, mehmonxonalar, transport logistikasi, davlat boshqaruvi) oʻrtasidagi oʻzaro 

aloqalar va innovatsion jarayonlarning taʼsiri oʻrganildi. Qiyosiy tahlil: Rivojlangan 

mamlakatlar (Ispaniya, Turkiya, BAA) va Oʻzbekistonning turizm sohasidagi innovatsion 

strategiyalari solishtirildi. Bu orqali milliy bozorga mos keluvchi “best practices” (ilgʻor 

tajribalar) aniqlandi. Statistik guruhlash va trendlarni baholash: Oʻzbekiston Respublikasi 

Statistika agentligi, Turizm qoʻmitasi hamda xalqaro tashkilotlar (UNWTO, WTTC)ning 2019-

2024 yillardagi maʼlumotlari asosida dinamik oʻzgarishlar tahlil qilindi. Mantiqiy deduksiya va 

induksiya: Umumiy iqtisodiy nazariyalardan (Y.Shumpeterning innovatsiya nazariyasi) kelib 

chiqib, xususiy xulosalar chiqarildi hamda amaliy faktlar asosida nazariy takliflar 

shakllantirildi. Prognozlashtirish: Mavjud oʻsish surʼatlari (Trend line) asosida 2025-2026 

yillar uchun kutilayotgan natijalar modellashtirildi.[2. PF-60-son.] Tadqiqotning axborot 

bazasini Oʻzbekiston Respublikasining qonun hujjatlari, Prezident farmonlari, xalqaro 

tashkilotlarning yillik hisobotlari va mavzuga oid ilmiy adabiyotlar tashkil etdi. 

Adabiyotlar tahlili. Innovatsiya tushunchasi va uning iqtisodiy taraqqiyotdagi oʻrni 

dastlab Yozef Shumpeter tomonidan ilmiy asoslab berilgan. U oʻzining “Iqtisodiy rivojlanish 

nazariyasi” asarida innovatsiyani “yangi kombinatsiyalar”ni amalga oshirish jarayoni sifatida 

taʼriflaydi. Turizm sohasida innovatsiyalarning oʻziga xos xususiyatlari esa P.Druker, M.Porter 

kabi gʻarb iqtisodchilari hamda mahalliy olimlardan I.Tuxliyev, M.Pardaev, N.Toʻxliyevlarning 

ilmiy ishlarida keng yoritilgan. Adabiyotlar tahlili shuni koʻrsatadiki, bugungi kunda koʻpgina 

tadqiqotlar innovatsiyani global iqtisodiyotga toʻliq boʻysunuvchi element sifatida koʻradi. 

Biroq, turizm xizmatlarining nomoddiyligi (saqlab boʻlmasligi, ishlab chiqarish va isteʼmolning 

bir vaqtda sodir boʻlishi) sababli, sanoatdagi innovatsiya modellarini toʻgʻridan-toʻgʻri turizmga 

koʻchirib boʻlmaydi. Shu bois, soha olimlari oldida “Raqamli turizm ekotizimi”ni yaratishning 

metodologik asoslarini ishlab chiqish muammosi dolzarb boʻlib turibdi. 

Asosiy qisim. Turizmni innovatsion rivojlantirishda rivojlangan xorijiy mamlakatlar 

tajribasi: Jahon amaliyotini oʻrganish shuni koʻrsatadiki, turizm sohasida yetakchi oʻrinlarni 

egallagan davlatlar oʻz muvaffaqiyatlariga aynan innovatsion ekotizimni yaratish orqali 

erishganlar. Ushbu tadqiqot doirasida Oʻzbekiston uchun namuna boʻla oladigan quyidagi 

mamlakatlar — Ispaniya, Turkiya va BAA tajribalari tahlil qilindi.  

Ispaniya tajribasi (Segittur modeli): Ispaniya dunyoda birinchi boʻlib “Aqlli turizm 

manzillari” (Smart Tourism Destinations) davlat standartini joriy etgan mamlakatdir. Ularning 

tajribasidagi eng muhim jihat - bu “Segittur” davlat kompaniyasi faoliyatidir. Bu tashkilot 

turizm va texnologiyani birlashtirib, har bir shahar uchun bepul Wi-Fi hududlari, sensorli 

maʼlumot kiosklari va turistlarning harakatini kuzatuvchi “Big Data” markazlarini 

yaratgan.[4.25.] Mazkur amaliyot Oʻzbekiston uchun ahamiyati qanday. Masalan, Ispaniya 

modeli asosida Samarqand va Buxoro shaharlarida yagona raqamli boshqaruv markazlarini 

tashkil etish, turistlar oqimini toʻgʻri taqsimlash va “mavsumiylik” muammosini hal qilishda qoʻl 

keladi.  

Turkiya tajribasi (Marketing va Klasterlar): Turkiya turizmni rivojlantirishda 

“GoTürkiye” raqamli platformasidan samarali foydalanadi. Ular sunʼiy intellekt yordamida har 

bir turistning millati va qiziqishiga qarab individual reklama koʻrsatish tizimini yoʻlga qoʻygan. 

Shuningdek, Turkiya “Turizm klasterlari” (masalan, Antaliya - dengiz turizmi, Kapadokiya - 

havo sharlari va gʻor turizmi) tizimini mukammal shakllantirgan. Mazkur tizimdan Oʼzbekiston 

uchun ahamiyatini oʻzlashtirish mumkin. Jumladan, bizda ham hududiy ixtisoslashuvni 

chuqurlashtirish zarur. Masalan, Navoiy viloyatida “Sahro turizmi” va Surxondaryoda 

“Buddistik turizm” klasterlarini yaratishda Turkiya tajribasi qoʻllanilishi lozim. 

BAA (Dubay) tajribasi (Blockchain va VR): Dubay hukumati “Dubai Tourism Blockchain” 

strategiyasi orqali mehmonxonalar va turoperatorlar oʻrtasidagi barcha shartnomalarni shaffof 

blokcheyn tizimiga oʻtkazgan. Bu korrupsiya va ortiqcha xarajatlarni yoʻqotib, xizmat narxini 

arzonlashtirishga olib kelgan. Bundan tashqari, Dubay aeroportidayoq turistlarga VR-

koʻzoynaklar orqali shaharning diqqatga sazovor joylari namoyish etilib, ularda qiziqish 

uygʻotiladi. 

Turizm sohasini innovatsion rivojlantirishning zamonaviy tendensiyalari tahlilini koʻrib 

chiqamiz. Masalan, jahon va Oʻzbekiston bozoridagi joriy holat. 2024-2025-yillar turizm 

industriyasi uchun “Post-pandemiya davridan - Innovatsion oʻsish davriga” oʻtish bosqichi 

boʻlib xizmat qilmoqda. Tahlillar shuni koʻrsatadiki, anʼanaviy turizm modellari oʻrnini asta-

sekin gibrid va raqamli modellar egallamoqda. Biz quyidagi jadvalda Oʻzbekiston turizm 

bozorining asosiy koʻrsatkichlari dinamikasi va prognozlarini keltirganmiz: 

Oʻzbekiston Respublikasida turizm sohasining  

asosiy rivojlanish koʻrsatkichlari (2023-2026 yillar) 

Koʻrsatkichlar 2023-yil 
(Fakt) 

2024-yil 
(Baholash) 

2025-yil 
(Prognoz) 

2026-yil 
(Maqsad) 

Xorijiy sayyohlar soni (mln kishi) 6.6 10.0 12.0 15.0 

Turizm xizmatlari eksporti (mlrd 
AQSH $) 

2.1 2.5 3.0+ 5.0 

Ichki sayyohlar oqimi (mln kishi) 15.0 18.0 20.0 25.0+ 

Joylashtirish vositalari soni (birlik) ~5,500 ~6,000 6,500+ 7,000+ 

  (Manba: Oʻzbekiston Respublikasi Turizm qoʻmitasi maʼlumotlari asosida muallif ishlanmasi.) 

Jadval maʼlumotlaridan koʻrinib turibdiki, 2026-yilga borib xorijiy sayyohlar sonini 

qariyb ikki baravarga oshirish rejalashtirilgan. Bunday keskin oʻsishni faqatgina infratuzilmani 

(mehmonxona, yoʻl) qurish bilan taʼminlab boʻlmaydi. Bu yerda innovatsion multiplikator 

samarasi ishga tushishi kerak buladi. 

Turizmda innovatsion transformatsiya yoʻnalishlari. Tadqiqotlarimiz natijasida 

Oʻzbekiston turizmida kuzatilayotgan uchta asosiy innovatsion tendensiya aniqlandi: Jumladan, 

birinchi — Mahsulot innovatsiyasi (Product Innovation). Avvallari turistlar faqat tarixiy 

shaharlarga (Samarqand, Buxoro, Xiva) qiziqqan boʻlsa, hozirda yangi turistik mahsulotlar 

paydo boʻlmoqda. Masalan, Zomin va Boʻstonliq hududlarida “ekoturizm”, Fargʻona vodiysida 

“gastronomik turizm” va Surxondaryoda “arxeologik turizm” klasterlarining tashkil etilishi 

bunga misol boʻladi. Ikkinchi — Jarayon innovatsiyasi (Process Innovation). Raqamlashtirish 

jarayonlari xizmat koʻrsatish tezligini oshirmoqda. “E-mehmon”, “E-visa” tizimlarining joriy 

etilishi byurokratik toʻsiqlarni qisqartirdi. Uchinchi — Marketing innovatsiyasi. Ijtimoiy 

tarmoqlar (TikTok, Instagram) va influenserlar orqali “Oʻzbekiston brendi”ni targʻib qilish 

anʼanaviy koʻrgazmalardan koʻra yuqoriroq samara bermoqda deyishimiz mumkin.  

Bundan tashqari, raqamli platformalar samaradorligi tahlilini ham koʻrib chiqishimiz 

mumkin. Xususan, bugungi kunda Oʻzbekistonda mavjud boʻlgan raqamli platformalar 

(“Uzbekistan.travel”, “E-mehmon”) asosan axborot berish xususiyatiga ega boʻlib, interaktiv 

xizmatlar ulushi pastligicha qolmoqda. Masalan bizning tahlillarimiz shuni koʻrsatadiki, agar 

Oʻzbekistonda turizm xizmatlarini bron qilish (band qilish) jarayoni yagona milliy ilovaga 

oʻtkazilsa, quyidagi iqtisodiy samaralarga erishishi mumkin buladi. Masalan, Tranzaksiya 

xarajatlarining qisqarishi, turoperator va mehmonxona oʻrtasidagi vositachilik haqining 

kamayishi hisobiga xizmat narxi 10-15% ga arzonlashadi. Bundan tashqari, yashirin 

iqtisodiyotga barham berish, barcha toʻlovlar raqamli shaklda amalga oshirilishi sohadagi 

moliyaviy oqimlarning shaffofligini taʼminlaydi. Shuningdek, vaqt tejamkorligi, har bir sayyoh 

viza olishdan tortib, taksi chaqirishgacha boʻlgan jarayonni bir necha daqiqada hal qiladi. 

Umuman olganda, “Aqlli turizm” (Smart Tourism) konsepsiyasi — globallashuv 

sharoitida raqobatbardoshlikning asosiy shartidir. Bu “Aqlli turizm” tizimiga oʻtishdir. Bu tizim 

sayyohlarning katta hajmdagi maʼlumotlarini (Big Data) tahlil qilish asosida ularga individual 

xizmatlarni taklif etishni nazarda tutadi. 

Muammo: Oʻzbekistonda hozircha yagona integratsiyalashgan milliy turizm platformasi 

(SuperApp) mavjud emas. Turist transport uchun alohida, mehmonxona uchun alohida, muzey 

biletlari uchun alohida ilovalardan foydalanishga majbur boʻlishmoqda. Bunga echim sifatida, 

barcha xizmatlarni bitta ekotizimga birlashtirish orqali vaqt va xarajatlarni 20-30% ga 

qisqartirish mumkin. 

Amaliy takliflar va tavsiyalar: Oʻtkazilgan tahlillar va aniqlangan muammolardan kelib 

chiqib, Oʻzbekiston turizm sohasini innovatsion rivojlantirish boʻyicha quyidagi konseptual va 

amaliy takliflar ilgari suriladi: 

Birinchidan, “Raqamli turizm ekotizimi”ni yaratish. Xitoyning “WeChat” yoki Dubayning 

“Dubai Now” tajribasi asosida Oʻzbekistonda barcha turistik xizmatlarni (transport, 

ovqatlanish, gid, tibbiy sugʻurta, politsiya yordami) oʻzida jamlagan yagona milliy mobil ilovani 

ishga tushirish zarur. Bu ilova sunʼiy intellekt (AI) yordamida sayyohning qiziqishiga qarab, 

unga shaxsiy marshrut tuzib berish imkoniyatiga ega boʻlishi kerak. 

Ikkinchidan, “Turizm innovatsiya indeksi”ni joriy etish. Respublika hududlari 

(viloyatlar) kesimida turizmning innovatsion rivojlanish darajasini baholovchi reyting tizimini 

ishlab chiqish. Bunda faqat turistlar soni emas, balki raqamli xizmatlar sifati, Wi-Fi qamrovi, 

“yashil texnologiyalar”dan foydalanish darajasi asosiy mezon boʻlishi lozim.  

Uchinchidan, kadrlar tayyorlashda “Dual taʼlim” va VR texnologiyalari. Turizm 

sohasidagi oliy oʻquv yurtlarida talabalarni oʻqitishda VR (Virtual Reality) koʻzoynaklari orqali 

tarixiy obidalarni oʻrganish va virtual gidlik qilish koʻnikmalarini shakllantirish. Shuningdek, 

talabalarning oʻqish vaqtining 50 foizini bevosita mehmonxona va turoperatorlarda 

oʻtkazishini taʼminlash.  

Toʻrtinchidan, “Kraudfanding” (Crowdfunding) platformalarini jalb qilish. Kichik turistik 

loyihalar (masalan, etno-uy mehmonxonalari yoki hunarmandchilik markazlari) uchun bank 

kreditlaridan tashqari, aholi va xorijiy investorlardan toʻgʻridan-toʻgʻri mikrosarmoya jalb 

qilish imkonini beruvchi investitsion onlayn maydonchalarni tashkil etish. 

Xulosa. Xulosa qilib aytganda, globallashuv sharoitida Oʻzbekiston turizm sohasining 

kelajagi uning innovatsion moslashuvchanligiga bogʻliq. 2024-yildagi tiklanish jarayonlari 

shuni koʻrsatdiki, dunyo sayyohlari endilikda shunchaki tomosha qilishni emas, balki qulaylik, 

tezlik va yangi taassurotlarni xohlamoqda.  

Tadqiqotimiz shuni aniqlashtirdiki, 2025-yil yakunlari boʻyicha shakllangan 

tendensiyalar va “Oʼzbekiston – 2030” strategiyasi doirasida belgilangan 15 millionlik 

sayyohlar oqimi hamda 5 milliard dollarlik eksport rejasiga erishish uchun endilikda anʼanaviy 

usullar yetarli emas. Yangi 2026-yildan boshlab “Aqlli turizm” texnologiyalarini keng joriy 

etish, xizmat koʻrsatish jarayonlarini toʻliq raqamlashtirish va innovatsion tadbirkorlik 

muhitini qoʻllab-quvvatlash hal qiluvchi ahamiyat kasb etadi. Ushbu chora-tadbirlarning 

amalga oshirilishi Oʻzbekistonni Markaziy Osiyoning nafaqat tarixiy, balki innovatsion turizm 

markaziga aylanishini taʼminlaydi. 

